
MOZZJONI GĦAL RIŻOLUZZJONI TAL-PARLAMENT EWROPEW

dwar il-politika barranija tal-UE rigward il-BRICS u setgħat emerġenti oħra: objettivi 
u strateġiji
(2011/2111(INI))

Il-Parlament Ewropew,

– wara li kkunsidra l-Artikolu 21 tat-Trattat dwar l-Unjoni Ewropea, b'mod partikolari l-
punt(h) tiegħu, li jistipula li l-Unjoni għandha tiddefinixxi u twettaq politiki u azzjonijiet 
komuni, u għandha taħdem biex tikseb grad ta' kooperazzjoni għoli fl-oqsma kollha tar-
relazzjonijiet internazzjonali, sabiex tippromwovi sistema internazzjonali bbażata fuq il-
kooperazzjoni multilaterali aktar b'saħħitha u fuq governanza globali tajba, 

– wara li kkunsidra d-Deċiżjoni tal-Kunsill 2010/427/UE tas-26 ta' Lulju 2010 li tistabilixxi 
l-organizzazzjoni u l-funzjonament tas-Servizz Ewropew għall-Azzjoni Esterna1,

– wara li kkunsidra r-riżoluzzjoni tiegħu tal-5 ta’ April 2011 dwar il-flussi tal-migrazzjoni li 
qed jirriżultaw mill-instabilità: l-ambitu u r-rwol tal-politika estera tal-UE2

– wara li kkunsidra r-rakkomandazzjoni tiegħu tal-8 ta' Ġunju 2011 lill-Kunsill dwar is-66 
Assemblea Ġenerali tan-Nazzjonijiet Uniti3,

– wara li kkunsidra ir-riżoluzzjoni tiegħu tat-13 ta' Settembru 2011 dwar strateġija effikaċi 
dwar il-materja prima għall-Ewropa4,

– wara li kkunsidra r-riżoluzzjoni tiegħu tas-7 ta' Lulju 2011 dwar politiki esterni tal-UE 
favur id-Demokratizzazzjoni5,

– wara li kkunsidra l-komunikazzjoni tal-Kummissjoni dwar il-Qafas Finanzjarju 2014-
2020 (COM(2011)0500),

– wara li kkunsidra l-Artikolu 48 tar-Regoli ta' Proċedura tiegħu,

– wara li kkunsidra r-Rapport tal-Kumitat għall-Affarrijiet Barranin u l-opinjoni tal-Kumitat 
għall-Iżvilupp (A7-0000/2011),

A. billi t-tkabbir ekonomiku tal-Brażil, ir-Russja, l-Indja, iċ-Ċina u l-Afrika t'Isfel (il-BRICS) 
ifisser rilevanza akbar f'termini ta' politika barranija għal dawn il-pajjiżi;

B. billi, bil-proċess ta' konsolidazzjoni ta' setgħat ta' politika ekonomika u barranija 
b'saħħitha bħall-BRICS, feġġet sistema multipolari, fejn t-tmexxija globali qed tinqasam 
dejjem aktar fost bosta pajjiżi u blokki reġjonali ta' pajjiżi; billi din is-sistema multipolari 
tfisser ċaqliq progressiv fis-setgħa ekonomika globali fid-direzzjoni tal-BRICS u ta' 

                                               
1 ĠU L 201, 3.8.2010, p. 30.
2 Testi adottati, P7_TA(2011)0121.
3 Testi adottati, P7_TA(2011)0255.
4 Testi adottati, P7_TA(2011)0364.
5 Testi adottati, P7_TA(2011)0334.



PE472.116v02-00 4/9 PR\878671MT.doc

MT

ekonomiji emerġenti oħrajn u tfisser ukoll ċaqliq ta' sovranità u kontroll, f'termini ta' 
politika barranija, mis-setgħat eżistenti lejn dawk emerġenti; billi l-kriżi ekonomika 
attwali ħaffet il-proċess ta' trasferiment ta' setgħat minn minn dawk attwali għal dawk 
emerġenti;

C. billi mingħajr sistema ta' governanza inklussiva globali ġdida bbażata fuq konsultazzjoni u 
kooperazzjoni mill-qrib mal-BRICS, m'hemmx inċentiv biżżejjed biex is-setgħat li 
emerġew u dawk emerġenti jikkooperaw u jiftiemhu fuq azzjoni dwar kwistjonijiet globali 
ewlenin b'potenzjal ta' riskju ta' (i) frammentazzjoni politika u ekonomika u l-emerġenza 
ta' reġimi dinjija kompetittivi u ta' żoni reġjonali separati, (ii) it-tnawwir ta' strutturi 
ekonomiċi globali u ta' flussi ta' investiment u (iii) l-ħolqien ta' blokki ta' influwenza 
reġjonali b'koordinament internazzjonali limitat u mingħajr il-possibilità li tinstab 
soluzzjoni komuni għall-isfidi transnazzjonali;

D. billi t-tisħiħ tas-setgħa ekonomika u politika tal-BRICS u ta' pajjiżi emerġenti oħrajn bħala 
l-ikbar ekonomiji dinjija mhijiex neċessarjament assoċċjata mat-transizzjoni minn 
ekonomiji b'introjtu baxx għal ekonomiji b'introjtu medju u b'hekk, twassal għall-ħolqien 
u t-tisħiħ ta' klassi medja kbira; billi n-nuqqas ta' klassi medja kbira f'dawn il-pajjiżi 
għandha tfisser it-tmiem tar-rwol sostanzjali fl-affarijiet dinjija ta' pajjiżi kkaratterizzati 
minn soċjetajiet għonja u minn orjentazzjoni politika stabbli u moderata;

E. billi fi tmiem it-tielet laqgħa tal-mexxejja tal-BRICS fl-14 ta' April 2011, il-mexxejja tal-
BRICS ħarġu stqarrija konġunta li talbet għal kooperazzjoni internazzjonali akbar u għat-
tisħiħ tal-governanza globali, u fejn esprimew appoġġ għad-diplomazija multilaterali man-
Nazzjonijiet Uniti u mal-G20; billi tul l-2011, il-ħames pajjiżi tal-BRICS kienu kollha 
preżenti fl-istess ħin fuq il-Kunsill ta' Sigurtà tan-NU;

F. billi l-UE għandu jkollha sehem proattiv fil-bini ta' sistema tan-Nazzjonijiet Uniti li tista’ 
tikkontribwixxi b'mod effikaċi għal soluzzjonijiet globali, għall-paċi u s-sigurtà, id-
demokrazija u għal ordni internazzjonali bbażat fuq l-istat tad-dritt; billi, bi qbil mal-
Artikolu 21 tat-TUE, l-UE hi formalment impenjata favur multilateraliżmu effikaċi, b'NU 
b'saħħitha fil-qalba ta' dan il-proċess;

1. Jenfasizza kif il-kriżi ekonomika attwali uriet l-interdipendenza bejn is-setgħat li emerġew 
u l-BRICS u pajjiżi emerġenti oħrajn; jinnota li t-tkabbir ekonomiku stabbli ta' dawn tal-
aħħar hu kkundizzjonat biċ-ċar fuq it-tkabbir ekonomiku stabbli tal-ewwel; jenfasizza li r-
rabtiet politiċi u ekonomiċi bejn ekonomiji li emerġew u dawk emerġenti huma ta' 
benefiċċju reċiproku u jemmen li l-UE għandha tagħti prijorità lill-kisba ta' għarfien u 
koordinament politiku ulterjuri mal-BRICS u ma' pajjiżi emerġenti oħrajn;

2. Jemmen li l-interdipendenza bejn, minn naħa, is-setgħat li emerġew u l-BRICS u s-setgħat 
emerġenti l-oħrajn min-naħa l-oħra, iżżomm dimensjoni ekonomika rilevanti, li 
madankollu, essenzjalment tibqa' waħda politika, peress li kemm is-setgħat li emerġew u 
kemm dawk emerġenti għandhom interess komuni li jiżguraw sistema ta' governanza 
globali effikaċi u li jittrattaw dawk ir-riskji għall-istabilità u għas-sigurtà li jistgħu jxekklu 
l-potenzjal ta' tkabbir globali;

3. Jirrifjuta bil-qawwi l-argument li, fid-dawl tal-ħolqien ta' setgħat politiċi ekonomiċi u 
barranija ġodda u ta' rivali potenzjali, il-Punent għandu jaqbel li jċedi t-tmexxija tiegħu u 

għandu jiffoka fuq il-ġestjoni tad-deklin tiegħu. Jargumenta li, aktar milli l-Punent u 
b'mod partikolari, l-UE għandha tiffoka fuq il-kisba meħtieġa ta' ekonomiji ta' skala u fuq 
l-iżvilupp ta' sforzi miftiehma li jħalluha tinteraġixxi mas-setgħat emerġenti b'mod 
kostruttiv u effikaċi; jinnota l-ħtieġa li tiġi żviluppata sistema ta' governanza globali 
inklussiva bbażata fuq il-kooperazzjoni u l-koordinament mal-BRICS u ma' pajjiżi 
emerġenti oħrajn, kif xieraq; jindika ukoll ir-rwol ewlieni tal-Punent u b'mod partikolari 
tal-UE fil-promozzjoni ta' sistema  ta' governanza globali inklussiva bħal din;

4. Jinnota li l-BRICS nedew koordinament ta' politika barranija fuq bażi kważi permanenti 
billi astjenew mill-votazzjoni dwar ir-Riżoluzzjoni tal-KSNU Nru. 1973 (2011) dwar il-
Libja (dak iż-żmien l-Afrika t'Isfel kienet għadha ma saritx membru tal-BRICS), billi 
ddeferixxew il-votazzjoni dwar ir-rwol tal-UE fl-AĠNU u billi qablu fuq il-pożizzjonijiet 
tagħhom dwar il-Côte d’Ivoire, is-Sudan u t-tqegħid ta' armamenti fl-ispazju, kif ukoll bil-
koordinament tal-azzjoni tagħhom tul il-laqgħat tal-mexxejja tal-BRICS. Jinnota li l-
BRICS jidhru li qegħdin jisfidaw is-sistema attwali ta' governanza internazzjonali; 
jemmen li jekk l-UE tagħti kunsiderazzjoni xierqa lis-setgħa l-ġdida tal-BRICS u ta' 
setgħat emerġenti oħrajn, f'termini politiċi u ekonomiċi, din tista' twassal għal riforma 
ordnata tal-governanza globali mingħajr effetti destabbilizzanti;

5. Jemmen li fid-dawl tar-rilevanza dejjem akbar tal-BRICS u ta' ekonomiji emerġenti oħrajn 
u tas-sistema ta' governanza multipolari imminenti, il-G20 hu l-forum adegwat għall-bini 
ta' kunsens u għal proċess ta' teħid ta' deċiżjonijiet inklussiv u li jkun kapaċi jippromwovi 
l-konverġenza, inkluż il-konverġenza regulatorja; hu tal-fehma li minkejja r-rilevanza 
akbar tal-G-20, il-G-7 għad għandu rwol ewlieni bħala forum konsultattiv, ta' 
koordinament u ta' bini ta' kunsens għas-setgħat emerġenti bil-għan li jinħoloq djalogu 
mal-BRICS u ma' ekonomiji emerġenti oħrajn, u dan qabel il-laqgħat tal-G-20; jappoġġja 
d-dimensjoni parlamentari tal-G-20 u jemmen li din għandha tissaħħaħ aktar u għandha 
tinkludi l-proċessi għat-teħid ta' deċiżjoni biex ikun żgurat djalogu u skrutinju 
demokratiku msaħħaħ; 

6. Jinnota li minkejja r-rilevanza globali u reġjonali akbar taċ-Ċina, l-Istati Uniti tal-Amerika 
jistgħu jċaqalqu b'mod progressiv l-attenzjoni primarja, l-investiment politiku u r-riżorsi 
tagħha lejn il-Paċifiku u b'hekk tqis id-dimensjoni tal-Atlantiku tat-Tramuntana mal-UE 
bħala anqas importanti strateġikament; jinnota wkoll li l-Asja għandu jkollha rwol 
progressivament aktar importanti fuq l-aġenda barranija tal-Unjoni Ewropea u tal-Istati 
Membri tal-Unjoni Ewropea; jesprimi tħassib għall-pożizzjoni tal-Istati Uniti u tal-UE fir-
rigward taċ-Ċina u ta' pajjiżi emerġenti oħrajn fl-Asja mhijiex koordinata biżżejjed u tista' 
twassal għal diverġenzi bejn il-politiki tal-Istati Uniti u tal-UE rigward ta' dawn il-pajjiżi; 
jemmen bil-qawwa li hu biss bil-koordinament tal-isforzi tagħhom li l-Istati Uniti tal-
Amerika u l-UE jistgħu jiksbu l-ekonomiji ta' skala meħtieġa sabiex jipparteċipaw fi 
djalogu effettiv mal-pajjiżi emerġenti; hu tal-fehma, li b'żieda mal-G-7, samits regolari 
bejn l-UE u Istati Uniti għandhom joffru l-opportunità li jiġu identifikati objettivi komuni 
u strateġiji kkoordinati; 

7. Jenfasizza l-importanza li l-koordinament globali tal-politika barranija tal-UE rigward il-
BRICS u ekonomiji emerġenti oħrajn għandha tkun f'idejn ir-Rappreżentant Għoli tal-
Unjoni għall-Affarijiet Barranin u l-Politika ta' Sigurtà; jemmen li l-UE għandha tistinka 
biex, b'koordinament mar-Rappreżentant Għoli, toħloq rabta aħjar bejn il-politika 

barranija u tas-sigurtà mal-politiki settorjali tal-UE, bħall-iżvilupp, is-sigurtà tal-enerġija, 
il-kummerċ, l-aċċess għall-materja prima u għall-elementi naturali rari, it-tibdil fil-klima u 
l-immigrazzjoni, bil-għan li jiġu vvalorizzati s-sinerġiji u li tkun żgurata politika barranija 
koerenti u sistematika;

8. Hu tal-fehma li approċċ ta' politika barranija koerenti fil-livell tal-UE tfisser ukoll 
koordinament imsaħħaħ bejn il-President tal-Kunsill Ewropew, ir-Rappreżentant Għoli, il-
Kunsill, il-Parlament u l-Kummissjoni dwar kwistjonijiet relatati mal-aġendi tal-G-7, G-8 
u tal-G-20;

9. Jinnota li l-UE għandu jkollha l-kapaċià li taġġusta u tirriforma l-istrutturi ta' governanza 
interna tagħha sabiex tiżgura proċess għat-teħid ta' deċiżjoni li jirrifletti l-pluralità tagħha 
u li jiġġenera l-kunsens; jenfasizza l-importanza li approċċ ta' politika barranija koerenti 
fil-livell tal-UE rigward il-BRICS u pajjiżi emerġenti oħrajn għandu jkun rifless fl-
organizzazzjoni tas-SEAE; hu tal-fehma li fir-rigward tal-BRICS, flimkien mal-
organizzazzjoni abbażi ta' argumenti ġeografiċi u tematiċi, is-SEAE għandha toħloq unità 
ta' koordinament ad hoc li tiżgura li kull politika individwali rigward il-BRICS tkun 
kompatibbli sistematikament u li l-linji ta' politika adottati jiġu riflessi fid-djalogu tal-UE 
mas-setgħat li emerġew bħall-Istati Uniti tal-Amerika, il-Kanada u l-Ġappun; jemmen li 
d-delegazzjonijiet tal-UE fil-pajjiżi tal-BRICS u f'pajjiżi emerġenti rilevanti oħrajn, 
għandhom jiffurmaw netwerk li jkun immirat għall-provviżjoni ta' monitoraġġ u ta' analiżi 
kontinwa tar-relazzjonijiet bejn il-BRICS u dwar kwistjonijiet sensittivi rilevanti komuni, 
biex b'hekk jitwettaq approċċ aktar sistematiku; jemmen li l-UE għandha talloka r-riżorsi 
tagħha għat-tmexxija tal-proċess tar-riforma ta' sistema ta' governanza globali u tal-
organizzazzjonijiet internazzjonali, sabiex tiżgura bini ta' kunsens u proċess ta' teħid ta' 
deċiżjonijiet aktar inklussiv fil-livell globali;

10. Jenfasizza, ir-rwol pożittiv tal-Uffiċċju ta' Kollegament tal-Parlament f'Washington DC 
fil-promozzjoni tad-djalogu u l-kooperazzjoni bejn il-Parlament u l-Kungress tal-Istati 
Uniti, u jemmen li b'aktar ħidma fuq din it-tip ta' esperjenza pożittiva, il-persunal tad-
Delegazzjonijiet tal-UE fil-pajjiżi tal-BRICS għandu jinkludi uffiċjali ta' kollegament tal-
Parlament sabiex jippromwovu għarfien akbar tad-dimensjoni parlamentari nazzjonali 
f'kull wieħed minn dawn il-pajjiżi biex jippromwovu kooperazzjoni u djalogu aktar mill-
qrib bejn il-Parlament Ewropew u l-parlamenti nazzjonali fuq bażi bilaterali; jemmen li 
flimkien mad-delegazzjonijiet eżistenti għar-relazzjonijiet mar-Russja, l-Indja, iċ-Ċina u l-
Afrika t'Isfel rispettivament, għandha tiġi kkunsidrata ukoll delgazzjoni għar-relazzjonijiet 
mal-Brażil;

11. Jemmen li bil-għan li jiġi żgurat skrutinju demokratiku effettiv tat-tfassil tal-politika tal-
UE rigward il-BRICS u pajjiżi emerġenti oħrajn u sabiex jiġi ffaċilitat djalogu 
interparlamentari msaħħaħ ma' dawn il-pajjiżi, il-persunal rilevanti tal-Parlament għandu 
jiżviluppa kompetenza speċjalizzata u għalhekk għandu jkollu għodod analitiċi adegwati u 
kapaċità ta' monitoraġġ u għandu jkun kapaċi li jassisti lill-Membri fil-promozzjoni ta' 
djalogu effettiv;

12. Jilqa' l-Kommunikazzjoni tal-Kummissjoni msemmija aktar kmieni dwar "Baġit għall-
Ewropa 2020" li tfassal proposta għall-ħolqien ta' strumenti u programmi finanzjarji skont 
il-Qafas Finanzjarju Multiannwali 2014-2020 li jmiss; jaqbel mal-opinjoni tas-SEAE, li l-

istrument ta' sħubija l-ġdid immirat għall-appoġġ tal-interessi ekonomiċi tal-UE fil-bqija 
tad-dinja u inkluż l-attivitajiet mhux eleġibbli għall-ODA, għandu jkun strument ta' 
politika barranija; jemmen li dan l-istrument ta' sħubija jista' jgħin biex isaħħaħ rabtiet 
ekonomiċi aktar qawwija u b'hekk rabtiet politiċi aktar qawwija ma' pajjiżi partikolari, u 
jilqa' l-promozzjoni ta' konverġenza regulatorja bħala wieħed mill-għanijiet tiegħu; 
jemmen li t-tfassil ta' strumenti u programmi finanzjarji ġodda għandu jagħti rilevanza 
partikolari għal linji ta' finanzjament ad hoc għall-appoġġ ta' pajjiżi emerġenti u dawk 
potenzjalment emerġenti fit-tisħiħ tal-istrutturi demokratiċi u fl-iżvilupp ta' governanza 
tajba u l-istat tad-dritt, sistemi edukattivi tajbin u inklużjoni soċjali progressiva; jilqa' l-
proposta mill-Kummissjoni għall-inklużjoni tal-prinċipju ta' kundizzjonalità fil-
programmi u l-istrumenti kollha tal-UE u jemmen li dan hu essenzjali biex jinkiseb 
appoġġ akbar għall-promozzjoni tal-valuri universali u ta' governanza tajba; 

13. Jagħti istruzzjonijiet lill-President tiegħu biex iressaq din ir-riżoluzzjoni lill-Kunsill 
Ewropew, lill-President tal-Kummissjoni, lir-Rappreżentant Għoli tal-Unjoni għall-
Affarijiet Barranin u l-Politika ta' Sigurtà/ Viċi President tal-Kummissjoni, lill-Kunsill, 
lill-Presidenza Polakka tal-Kunsill tal-Unjoni Ewropea, lill-Kummissjoni u lid-
Dipartiment tal-Istat tal-Istati Uniti.

ĠUSTIFIKAZZJONI:

Il-BRICS (il-Brażil, ir-Russja, l-Indja, iċ-Ċina u l-Afrika t'Isfel) u ekonomiji emerġenti oħrajn 
jistgħu jiġbru flimkien rilevanza qawwija fix-xena globali f'termini ta' politika barranija, 
sakemm it-tkabbir ekonomiku tagħhom jibqa jissaħħaħ. F'perspettiva ekonomika globali, hu 
previst li seba' pajjiżi emerġenti (il-Brażil, ir-Russja, l-Indja, iċ-Ċina, l-Indoneżja, il-Messiku 
u t-Turkija) ser ikollhom ekonomiji akbar mill-pajjiżi tal-G-7 kollha flimkien (l-Istati Uniti 
tal-Amerika, il-Ġappun, il-Kanada, ir-Renju Unit, il-Ġermanja, Franza u l-Italja) fl-2050. 
F'termini ta' prodott domestiku gross, hu previst li ċ-Ċina sejra ssir l-ikbar ekonomija dinjija 
qabel l-2020 filwaqt li l-Indja tista' ssir l-akbar ekonomija li qed tikber fid-dinja qabel l-2050. 

Hekk kif tixhed il-kriżi ekonomika attwali, jeżisti grad ta' interdipendenza qawwi bejn is-
setgħat li emerġew u s-setgħat emerġenti u t-tisħiħ tat-tmexxija ekonomika ta' dawn tal-aħħar 
hi kkundizzjonata biċ-ċar fuq il-benesseri u t-tkabbir ta' dawk tal-ewwel. Dan joffri l-
potenzjal li jmorru lil hinn mill-comitas u mill-kooperazzjoni f'termini ekonomiċi, u minflok 
dawn għandhom jippruvaw joħolqu pjattaforma komuni f'termini ta' politika barranija, 
sakemm titfassl sistema ta' governanza globali, li tkun inklussiva biżżejjed għall-BRICS u 
għas-setgħat emerġenti oħrajn u li tkun ibbażata fuq valuri komuni. 

F'dan ir-rigward għandu jkun innutat li l-BRICS diġà urew ambizzjonijiet ċari f'termini ta' 
politika barranija: żammew laqgħat regolari sa mill-2009 u qegħdin ifittxu li jipparteċipaw 
flimkien fil-livell internazzjonali. B'mod partikolari, fi tmiem it-tielet laqgħa tal-mexxejja tal-
BRICS fl-14 ta' April 2011, il-mexxejja tal-BRICS ħarġu stqarrija konġunta li titlob għal 
kooperazzjoni internazzjonali akbar u għat-tisħiħ tal-governanza globali, u li tesprimi appoġġ 
għad-diplomazija multilaterali man-Nazzjonijiet Uniti u mal-G20; Il-BRICS ukoll qegħdin 
ifittxu li jiksbu spinta akbar bil-koordinament tal-pożizzjoni tagħhom f'bosta okkażjonijiet: 
astjenew mill-votazzjoni dwar ir-Riżoluzzjoni tal-KSNU Nru. 1973 (2011) dwar il-Libja 
(f'dak iż-żmien l-Afrika t'Isfel kienet għadha ma saritx membru tal-BRICS), billi ddeferixxew 
il-votazzjoni dwar ir-rwol tal-UE fl-AĠNU u fittxew pożizzjonijiet li jikkoinċidu dwar il-
votazzjoni fuq il-Côte d’Ivoire, is-Sudan u t-tqegħid ta' armamenti fl-ispazju. Għalhekk jidher 
li l-BRICS qegħdin jisfidaw is-sistema ta' governanza internazzjonali attwali; Madankollu, li 
kieku kellha ttitfassal sistema ta' governanza ġdida, dawn ikunu jistgħu jsiru msieħba ta' valur 
għall-Punent, kif muri mir-riforma reċenti tal-Fond Monetarju Internazzjonali, bil-ħatra tad-
Direttur Ġenerali l-ġdid u fid-diskussjonijiet kontinwi dwar il-ġestjoni tal-kriżi ekonomika fl-
Ewropa. 

L-UE għandha tagħti kunsiderazzjoni ċara tar-rilevanza l-ġdida, f'termini politiċi u ekonomiċi 
tal-BRICS u tas-setgħat emerġenti oħrajn u għandha tuża s-saħħa politika tagħha biex tkompli 
tippromwovi valuri universali fis-sistema multipolari ta' governanza globali imminenti u tista' 
tkun fuq quddiem nett tal-proċess ta' riforma tas-sistema ta' governanza internazzjonali. 
Madankollu, biex tagħmel dan, l-UE teħtieġ li taġixxi bħala entità politika u ekonomika unika 
u b'saħħitha. Dan hu aktar ta' ħtieġa meta jitqies li l-isfidi transnazzjonali - bħat-tibdil fil-
klima, kwistjonijiet regolatorji globali, l-aċċess għall-materja prima u għall-elementi naturali 
rari, it-terroriżmu, l-iżvilupp sostenibbli, l-istabilità u s-sigurtà politika globali – jeħtieġu
approċċ inklussiv ibbażat fuq ir-regoli u fuq valuri komuni, kunsens, konsultazzjoni u 
kooperazzjoni mill-qrib mas-setgħat emerġenti l-ġodda, jekk dawn ikunu tassew komuni, biex 
jinstabu soluzzjonijiet effettivi għall-isfidi transnazzjonali. L-UE tista' u għandha tieħu l-
inizjattiva f'dan ir-rigward, b'kull mezz possibbli, u għandha twettaq rwol ewlieni. 

L-għan ta' dan ir-rapport hu li tiddiskuti l-pedament ta' sistema ta' governanza globali, ġdida u 
inklussiva u għandu jagħmel rakkomandazzjonijiet, filwaqt li jidentifika oqsma ta' riforma 
ewlenin, fejn l-UE tista' tfittex li tallinja l-azzjoni u l-istruttura istituzzjonali tagħha biex 
b'hekk iżżid il-potenzjal u l-effikaċja tagħha bħala attur globali.


